“Ай Уралым, Уралым” кобайырын өйрәнеү.  
Маҡсат: ҡобайырҙың йөкмәткеһен үҙләштереү; теҙмә әҫәрҙә сағыштырыуҙар табыу; ҡобайыр тураһындағы белемдәрен нығытыу;   Урал тауының тәбиғәте, еренең тарихи үткәне  менән ғорурланыу хисе тәрбиәләү.
Йыһазландырыу: “Ай Уралым, Уралым” ҡобайыры, “Урал” халыҡ йыры яҙылған диск, текст менән слайд; Урал тураһындағы картиналарҙың репродукциялары, интерактив таҡтала эпиграф (Р.Ниғмәти поэмаһынан),
ҡобайыр тураһында төшөнсә слайдта

Дәрес барышы.

I Ойоштороу мәле. 

1) сәләмләшеү;

2) дәрестең маҡсатын әйтеү.

II Инеш әңгәмә.

1.Урал тауының байлығы, ҙурлығы, ил, донъя күләмендә тотҡан урыны тураһында уҡыусыларҙың белгәндәрен һөйләүе.
2.Эпиграфты уҡыу, фекерен асыҡлау.

                                              Урал!

                                              Үҙе Боҙ диңгеҙенең һыуын эсә,

                                              Ә ҡойроғо ҡойона Аралда.

                                              Быуаттарҙың баш өҫтөнән ҡарап,

                                              Мәғрур тора бында ҡаялар…

   Дөрөҫ, уҡыусылар, Ниғмәти Урал тауының ҙурлығын данлай, уны быуаттарға ла  буйһонмаҫ итеп һүрәтләй. 

3) Урал тауы картиналарының репродукцияларын интерактив таҡтала ҡарау(“Урал” көйө яңғырай), ҡыҫҡаса әңгәмә үткәреү. (Урал тауы ниндәй итеп һүрәтләнгән? Картина ниндәй хистәр тыуҙыра? Картиналарҙа ниндәй уртаҡлыҡ, айырма бар? Шиғри юлдарҙы  картиналағы күренеш менән сағыштырыу...) 
III Яңы материал үтеү.

1. “Ай Уралым, Уралым” ҡобайырын уҡытыусының тасуири уҡыуы.
2. Һүҙлек эш.

Айбарлаған – ҡурҡыу белмәҫ
Аҙаматтар – илдең иң абруйлы (уважаемые) ирҙәре

Балтырған – көпшәһе ашарға яраҡлы, ҙур япраҡлы үҫемлек

3. Ҡобайырҙы строфалап уҡытыу, унда һүрәтләнгән картиналарҙы уҡыусыларҙың күҙ алдына  баҫтырыу, төп мәғәнәһен асыу.   

Уҡытыусы.

- Беренсе строфала Уралды һүрәтләүсе һүҙҙәрҙең мәғәнәһен аңлатығыҙ.

(Беренсе строфала халыҡтың Уралға булған мөхәббәте сағылыш таба. Илгә дошман килгәндә ышыҡ булған урын, ил һаҡлаған ҡорал тип атала. Был һүҙҙәрҙә халыҡтың тыуған ерҙе яҡын итеүе, уның менән берҙәмлеге, уны үҙенең яҡлаусыһы итеп ҡарағанлығы күренә. “Уралым” һүҙе дүрт тапҡыр ҡабатлана)   
        Икенсе, өсөнсө строфаны уҡыусыларҙың уҡыуы: башта ҡысҡырып, унан эстән.  
- Һүрәтләнгән картиналарҙы күҙ алдына килтерегеҙ һәм һөйләп бирегеҙ. Ҡобайырсы ниндәй һүрәтләү саралары ҡулланған?

     Уҡыусы:

· Урал алыҫтан күгәреп, ҡайнап-ҡайнап ҡабарып килгән болот кеүек йәки ҙур япраҡлы ағас кеүек булып күренә. Унда үҫкән ҡарағай, имән, ҡайындарҙың ботаҡтары алтын алҡа, япраҡтары көмөш тәңкә булып ялтырай, ә һындары һылыу егет кеүек матур һәм төҙ.
· Уралды тасуирлау өсөн ҡобайырсы бик оҫта итеп ошондай сағыштырыуҙар ҡуллана: ҡайнап-ҡайнап ҡабарып, ҡалҡып килгән болоттай, ҙур япраҡлы ағастай, ботағы алтын алҡалай, япрағы көмөш тәңкәләй, һыны һылыу егеттәй. Был сағыштырыуҙар   йәнле картинаны беҙҙең күҙ алдына килтереп баҫтыра.                                           

Уҡытыусы.
· Ошо уҡ эште дүртенесе, бишенсе строфалар өҫтөндә башҡарабыҙ.

Уҡыусы.

· Был строфаларҙа Уралды һүрәтләү тағы ла тулыландырыла, бығаса күрһәтелмәгән яңы яҡтары менән һынландырыла. Күҙ алдына сылтырап аҡҡан Урал шишмәләренән һыу алған ҡыҙҙарҙы, таң сулпаны ҡалҡыуҙы, таң һыҙылып атыуҙы, күбәләктәрен, бал ҡорттарын, ҡаяларҙа оялаған бөркөттәрен, ҡыйғыр ҡоштарын, матур турғыйҙарын күҙ алдына баҫтырабыҙ. 
Уҡытыусының тулыландырыуы.

Уҡыусылар, ҡобайырҙа Урал тауының матурлығы, мәғрурлығы менән бергә халыҡтың уға булған мөхәббәт хисен сағылдырыуға ла ҙур урын бирелгән. Һылыуың маҡтап йырлаған, ҡошо маҡтап һайраған, күбәләген, бал ҡортон үҙ буйына арбаған тигән юлдарында  халыҡтың Уралға булған мөнәсәбәте сағыла, артабан Урал бөтә данды үҙенә йыйып тороусы, яусыл булған атайҙар өсөн ата, йүнсел әсәйҙәр өсөн Ватан тип атала. Шулай итеп, беҙ уҡыған өлөштәрҙә Уралға булған мөхәббәт, уны данлау, уның менән ғорурланыу тойғолары сағыла.
Уҡытыусы.

· Ҡобайырҙың ҡалған өлөштәрен эстән уҡып сығығыҙ. Был строфаларҙа Уралда йәшәгән хайуандар, ундағы үҫемлектәр нисек һүрәтләнә?

Уҡыусы.

· Уралдың тәбиғәте, үҫемлектәре, хайуандар донъяһы тулы, йәнле картина итеп һүрәтләнә. Кәкре ҡойроҡ, йылтыр күҙ бүреләре, ҡыҫҡа ҡойроҡ, шеш ҡолаҡ ҡуяндары, майлап ҡуйған ҡайыштай йыландары, алпан-толпан атлаған айыуҙары, һыуы ярына һыймаған йылғаларында аттай дулаған балыҡтары тасуирланған, ошондай йәнле тәбиғәт картинаһын күҙ алдына килтереп баҫтырыуҙа –тай, -тәй, -ҙай, -ҙәй, - лай, - ләй, -дай, -дәй ялғауҙары менән килгән сағыштырыуҙар ярҙам итә. 
Уҡытыусы.

· Ә үҫемлектәр донъяһы, унда йәшәгән халыҡтың көнкүреше нисек, ниндәй һүҙҙәр ярҙамында һүрәтләнгән?

Уҡыусы.

· Балтырғаны беләктәй, һарынағы ҡурай еләктәй, туғайҙары түшәктәй, талы, муйылы ҡурсаҡтай тигән сағыштырыуҙар Уралдың үҫемлек донъяһын күҙ алдына баҫтырырға ярҙам итә. Уралда йәшәгән һунарсылар, айбарлаған батырҙар, һауыт-һаба тултырып, аҙаматтар ултырып, ҡыҙ-ҡырҡындар ҡотороп күңел асыу күренештәре шулай уҡ оҫта һүрәтләнгән. Был тасуирлауҙа Урал тәбиғәтенең йәнле картинаһы беҙ ҡараған репродукцияларындағы кеүек күҙ алдына баҫа. 

Уҡытыусының тулыландырыуы.

-Мөңгөр-мөңгөр мөңрәгән һыйырҙарҙың, сыңыр-сыңыр сыңраған йылҡыларҙың, ғыж-ғыж килгән ҡурай, сың-сың килгән ҡумыҙ, йыр тауыштарын ишеткәндәй булаһың хатта, эйе бит, уҡыусылар
- Ә Уралда йәшәгән халыҡтың патриотик тойғоларын сағылдырған урындарҙы ҡайһығыҙ табып уҡып күрһәтер? 

Уҡыусы.

· Халыҡтың Уралға булған мөхәббәте:

Атам кейәү булған ер,

Әсәм килен булған ер,

Кендегемде киҫкән ер,

Тәмле һыуын эскән ер!

Ай Уралым, Уралым,

Барына ата Уралым,

Ай Уралым, Уралым,

Барына инә Уралым,-

тигән юлдарҙа, ә халыҡтың хәрби традициялары Уралды һаҡлау өсөн көрәш идеяһы:

Ябырылып яу килгәндең
Һөйәге ҡалған Уралтау,

Айбарлаған батырҙарҙың

Төйәге булған Уралтау,-

тигән юлдарҙа сағыла.

 3) “Ай Уралым, Уралым” ҡобайырында сағылдырылған ватансылыҡ тойғоһон башҡорт халҡының тарихи гимны дәрәжәһенә күтәрелгән “Урал” йырындағы шул уҡ тойғоларҙы сағылдырған юлдар менән сағыштырыу, уртаҡ яҡтарын асыу.

Экранда.

                  “Урал” йыры
Күгәрепкәй ятҡан Урал тауы –
Атай-олатайҙарҙың да төйәге.

Ерен-һыуын һаҡлап ҡорбан булған

Шунда ята батыр йөрәге.

Ай, Уралым, һинән ҡырҡып алһам

Ат ҡыуырҙай яңғыҙ ҙа талдың,

Тамып та ғына ҡала, ҡырҡҡан саҡта,

Яуҙа үлгән батыр ҙа ҡаны.

Уралдан бейек, ай, тау булмаҫ,

Уралҡайҙы һөймәҫ тә йән булмаҫ.

Үҙ илкәйе өсөн ҡорбан булған

Ир-егеттең ғүмере йәл булмаҫ.

Яҡшы атҡа менеп, ҡулына алған

Уҡ-һаҙаҡҡай тигән ҡоралын,

Аямаған йәнен, түккән ҡанын,

Һис бирмәгән башҡорт Уралын.

Был йырҙа ла бер нисә быуын үҙ башынан кисергән ырыуҙар араһындағы көрәш, һуңраҡ милли-колониаль иҙеүгә ҡаршы көрәш темаһы яҡтыртыла.

IV  Ҡобайыр текты буйынса план төҙөү.
А) уҡыусыларҙың күҙ йүгертеп текты уҡып сығыуҙары;

Б) әңгәмә юлы менән план төҙөү:

1.Урал – һаҡлаусы, яҡлаусы

                                          2. Урал – гүзәллек донъяһы

        3. Януарҙарға төйәк булған Урал

                                          4. Батырҙар төйәге – Урал

В) план буйынса Урал образына характеристика биреү.

V  Әҫәрҙең жанры тураһында төшөнсә биреү.
Уҡытыусы.

· Уҡыусылар, һеҙ ҡобайыр жанры менән башланғыс кластарҙан уҡ танышһыҙ. Әйҙәгеҙ, уҡыусылар, иҫкә төшөрөп китәйек әле, нимә ул ҡобайыр?

Уҡыусылар.

· Ҡобайыр атамаһы – ҡоба (яҡшы, дан) һәм йыр һүҙҙәренән яһалған. Ҡобайыр ул – дан йыры.

Уҡытыусы.

· Дөрөҫ, уҡыусылар,беҙ уҡыған әҫәрҙең ҡобайыр жанрында булыуын исбатлағыҙ, дәлилдәрегеҙҙе дәфтәрҙәрегеҙгә яҙығыҙ.

 Уҡысыусы.      Ҡобайырҙар тематик йөкмәткеһе буйынса өс төркөмгә бүленә: 1. Батырҙар тураһындағы ҡобайырҙар. 2. Тыуған ил тураһындағы ҡобайырҙар. 3. Философик йөкмәткеле ҡобайырҙар. (Уҡыусылар интерактив таҡтанан күсереп яҙа төркөмдәрҙе). 

Бөгөн беҙ уҡыған ҡобайыр ҡайһы төркөмгә ҡарай?

Уҡыусылар.

· Икенсе.

Ҡобайыр төркөмсәләре тураһында беҙ һеҙҙең менән алдағы дәрестәрҙә әле һөйләшәсәкбеҙ.

VI  Уҡытыусының йомғаҡлау һүҙе.

      Уралдың халыҡ өсөн әһәмиәтенең ҙурлығы бик күп халыҡ ижады ҡомартҡыларында сағылыш тапҡан. “Ай Уралым, Уралым” ҡобайыры шундай ҡомартыларҙың береһе.

 Урал башҡорт халҡының борон-борондан килгән йәнтөйәге. Урал тәбиғәте үҙенең гүзәллеге, байлығы менән халҡын үҙенә тартып торған, үҙ халҡына ышыҡ булған. Быуаттар буйы башҡорт халҡы үҙ ерен һаҡлап һуғышҡан, был бәрелештәрҙә бик күп батыр ирҙәрен юғалтҡан, әммә улар тураһындағы яҡты иҫтәлек халыҡ әҫәрҙәрендә бөгөнгәсә һаҡлана һәм һаҡланасаҡ, сөнки тарихын онотҡан халыҡтың киләсәге юҡ.  
      Уҡыусылар бөгөнгө дәрестә әүҙем ҡатнашыусы … рәхмәт, алдағы дәрестәрҙә лә шундай тырыш булығыҙ.

VII Уҡыусыларҙың эшен баһалау.
VIII Өйгә эш. 1) Ҡобайырҙы уҡып сығырға, “Урал күренештәре” тигән тема буйынса әңгәмәгә әҙерләнергә. 2) Ҡобайырҙа осраған сағыштырыуҙарҙы күсереп алырға. 3) Өҙөктө ятларға.
8-се класта “Ай Уралым, Уралым” ҡобайырын өйрәнеү дәресе өлгөһө
Уҡытыусыһы Йәғәфәрова З.Ә. Борай ауылы өсөнсө һанлы мәктәп
